AS CANTAREIRAS DE ARDEBULLO: NUCHA E MUCHA

(Fonte: www.ardebullo.com)

Afecionadas á música, nos seus espectáculos gústalles improvisar cancións para cantar co público e nas que falan doutros veciños como o padre Nicanor, o cura da parroquia ao que as cantareiras queren “como a un pai”.

No espectáculo O Baile de Ardebullo, Nucha e Mucha presentan unha nova entrega das historias que fixeron famosa a súa aldea, desde os bares e escenarios de toda Galicia até o plató de Luar. As Cantareiras de Ardebullo cambian as zocas polos zapatos para ir ao baile acompañadas da súa propia orquestra, a Ardebullo Bin Ban Orquestra,  e do mítico Sito Sedes, que animarán a festa con cancións cheas de recordos.
Ardebullo Bin Ban
Inspirada nas grandes orquestras galegas dos anos 60, 70 e 80, a Ardebullo Bin Ban Orquestra nace coa intención de recuperar o espírito dos bailes de antaño, onde a música orixinal, en directo e de calidade era garantía dunha noite de festa e motivo de enconadas aficións. A Ardebullo Bin Ban Orquestra segue así o exemplo de orquestras históricas como Los Satélites, Los Trovadores de Pucho Boedo, Los Españoles, Los Player ou Orquesta Finisterre, recuperando tanto aquela estética como a formación artística e a figura do cantante-animador, a cargo dunha das personaxes máis emblemáticas dese contexto: Sito Sedes, mítico cantante de Los Satélites. A Ardebullo Bin Ban Orquestra está formada por 12 músicos galegos: cinco na sección de vento, catro na sección rítmica e tres vocalistas, incluído Sito Sedes. Os directores da Ardebullo Bin Ban son o saxofonista David Paz e o trompetista Jose Somoza, antigo compoñente e director musical de Los Satélites.

Traxectoria profesional
Marcos Pereiro (Nucha) e Xosé Touriñán (Mucha) son de Culleredo (A Coruña) e levan máis de seis anos traballando como parella cómica baixo o nome artístico de Os 2 de sempre (O2DS). Ademais de percorrer as aldeas e vilas galegas cos seus espectáculos, teñen participado en obras de teatro como “Final de película”, series de televisión como “Terras de Miranda” ou “Padre Casares”, e programas como “Air Galicia” ou o radiofónico “O tren do serán”, ademais do seu éxito en “Luar”, onde desde hai máis dun ano cada venres se transforman nas Cantareiras de Ardebullo. Pertencentes a unha nova xeración de humoristas galegos, gústalles definir o seu traballo como “humor hiperenxebre” e próximo á xente.
As cantareiras de Ardebullo son Nucha e Mucha, dúas irmás coñecidas en toda Galicia polas súas actuacións televisivas no programa da TVG, Luar. Cada venres cóntanlle a Galloso as historias da súa remota aldea, Ardebullo, onde viven coas súas once irmás, a madriña e a mamá, coñecida no lugar como A Conexa. 











